"Fi ydy golau'r byd. Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch." (Ioan 8, adnod 12)

Mae gan y Beibl lawer i'w ddweud am dywyllwch yn y byd.  Roedd Iesu hefyd yn siarad am fynd yn erbyn rheolau Duw a'i anwybyddu fel tywyllwch.  Mae Duw yn cael ei ddisgrifio yn y Testament Newydd fel yr Un sy'n bodoli mewn goleuni sy'n rhy llachar i ni edrych arno: darlun o ba mor lân a sanctaidd ydy Duw.  

Y gwrthwyneb llwyr i hynny ydy tywyllwch pobl sy'n byw yn ôl eu rheolau eu hunain ac yn ystyried eu hunain fel Duw.  Gan fod pob un ohonon ni yn cael ein geni i mewn i'r tywyllwch yma, mae angen rhywun o'r tu allan i ddangos i ni'r ffordd i ddod at Dduw, ac mae gan Iesu rywbeth i'w ddweud am hynny.

Does dim byd swil nag 'embarrassed' am y ffordd mae Iesu yn disgrifio'i hun yn fan yma.  Mae dweud mai fo ydy 'golau'r byd' yn beth mawr - byddai gan unrhyw un hawl i ofyn a all Iesu gadw at addewid mor hy.  Y cwestiwn ydy, beth yn union mae o'n ei olygu wrth ddweud hyn?

Mae Iesu'n ateb y cwestiwn yna'n syth.  Mae bod yn y tywyllwch yn golygu bod ar goll.  Heb olau mae'n anodd iawn gwybod i ba gyfeiriad i fynd ac mae dod o hyd i'r ffordd yn amhosib.  Ond, meddai Iesu, i'r rhai sy'n ei ddilyn o ac yn rhoi'r gorau i geisio ymbalfalu ar ben eu hunain, bydd y ffordd yn glir.  A dim ond ffordd Iesu sy'n arwain at fywyd.

Mae Iesu'n cynnig ei olau i unrhyw un sy'n dod ato ac yn gofyn am faddeuant.  Does dim byd tebyg i wybod mai fo sy'n arwain y ffordd ac yn ein tywys trwy'r bywyd yma ymlaen at fywyd am byth gyda fo yn y nefoedd.

